
६७
मन्दारमरन्दचम्पूः ।



	

पात्रप्रवेशो यत्रायं प्रयोगातिशयो मतः ।

वीथ्यङ्गान्यामुखाङ्गत्वादुच्यन्ते तान्यपि क्रमात् ॥

उद्धात्यकावलगिते प्रपञ्चत्रिगते छलम् ।

वाक्केल्यधिबले गण्डमवस्यन्दितनालिके ॥

असत्प्रलापव्याहारमार्दवानि त्रयोदश ।

गूढार्थपदपर्यायमालारूपेण वा पुनः ॥

प्रश्नोक्तिमालारूपेणाप्युद्धात्यकमिति द्विधा ।

अन्यकार्यमिपादन्यकार्यस्य कारणं तथा ॥

द्विधावलगितं त्वन्यकार्याच्च स्वार्थसाधनम् ।

असद्भूतमिथःस्तोत्रं प्रपञ्चो हास्यकारकम् ॥

सूत्रधारादिभिः पूर्वं संलापो यत्र चि(च) त्रिभिः ।

शब्दसाम्यादनेकार्थयोजनं त्रिगतं मतम् ॥

प्रियाभैरप्रियैर्वाक्यैर्वञ्चनं छलमीरितम् ।

साकाङ्क्षस्यापि वाक्यस्य निवर्तनमथापि वा ॥

उक्तिप्रत्युक्तिरूपा वाग्वाक्केलिरिति च द्विधा ।

स्पर्धयान्योन्यवाक्यस्याधिक्यं चाधिबलं हि तत् ॥

प्रस्तुतार्थविरोधेन गण्डः स्यात्सहसोदितम् ।

उक्तार्थस्यान्यथाख्यानमवस्यन्दितमीरितम् ॥

सोपहासनिगूढार्थमालिका नालिका मता ।

अन्तर्लापा बहिर्लापा चेतीयं द्विविधा मता ॥

प्रवह्लिकां च तां केचित्केचिदूचुः प्रहेलिकाम् ।

असंबद्धकथालापोऽसत्प्रलापः प्रकीर्तितः ॥

हास्यलोभनकृद्वाक्यं व्याहारोऽन्यार्थकं मतम् ।

दोषाणां यद्गुणत्वेन कथनं मार्दवं हि तत् ॥

गुणानामपि दोषत्वकथनं चापि मार्दवम् ।

इत्येतान्यामुखाङ्गानि कथितानि त्रयोदश ॥

